
Efni: Umsögn Straums fjárfestingabanka hf. um tillögu til þingsályktunar um aðskilnað 
viðskiptabanka og fjárfestingarbanka, 228. mál

Efnahags- og viðskiptanefnd hefur óskað eftir umsögn Straums fjárfestingabanka hf. (hér eftir 
nefndur „Straumur") um framangreinda þingsályktunartillögu, sbr. þingskjal 239.

Straumur fagnar því að tillaga til þingsályktunar um aðskilnað viðskiptabanka og 
fjárfestingarbanka, 228. mál (hér eftir nefnd „tillagan") liggi nú fyrir og tekur undir þau 
sjónarmið sem þar koma fram til stuðnings aðskilnaði umræddrar starfsemi. Straumur mun í 
þessari umsögn gera grein fyrir sínum sjónarmiðum og áherslum varðandi efni tillögunnar.

Eins og kemur fram í tillögunni er mikil umræða um þessar mundir, bæði hér á landi og annars 
staðar í heiminum, um hvort aðskilja eigi viðskiptabanka og fjárfestingabanka, og eru þjóðir 
beggja vegna Atlantshafsins að fikra sig í átt að aðskilnaði þessara þátta, og mæla margir 
sérfræðingar með honum. Þá má nefna að nokkrir stórir fjölþjóðlegir alhliða bankar hafa þegar 
tekið skref í átt að aðskilnaði viðskiptabanka- og fjárfestingabankastarfsemi innan viðkomandi 
stofnana. Sem dæmi má nefna aðila eins og Crédit Suisse, UBS, Barclays og Goldman Sachs.

Að mati Straums ber að aðskilja viðskiptabanka og fjárfestingabanka. Straumur tekur undir þau 
sjónarmið sem fram koma í tillögunni um að með því sé hægt að draga verulega úr 
kerfisbundinni áhættu fjármálakerfis landsins. Þetta myndi einnig draga úr áhættu á að 
kostnaður vegna fjármálahruns lendi á herðum almennings, þ.e. skattgreiðenda, sem hann 
myndi annars gera, þar sem innlán viðskiptabanka eru í dag tryggð með ríkisábyrgð. Jafnframt 
tekur Straumur undir þau sjónarmið að með aðskilnaði sé stuðlað að heilbrigðri og virkri 
samkeppni á fjármálamarkaði.

Taka verður til greina að fjárfestingabankastarfsemi samhliða viðskiptabankastarfsemi leiðir af 
sér hegðun sem ekki verður stöðvuð með reglum, sem ganga skemmra en aðskilnaður 
umræddrar starfsemi, eða auknu eftirliti. Er hér átt við freistnivandann og hagsmunaárekstra

sem eru augljóslega fyrir hendi þegar umrædd starfsemi fer saman. Ekki verður komið í veg 
fyrir slæm áhrif freistnivandans og hagsmunaárekstra á meðan eðli manna er óbreytt -  því er 
Ijóst að sagan endurtekur sig nema ráðist sé að rótum vandans þegar í stað. í Ijósi 
framangreinds verður að telja þau rök sem fram koma í skýrslu efnahags- og viðskiptaráðherra 
um framtíðarskipan fjármálakerfisins, og getið er í tillögunni, um að sem standi séu hættumerki 
um óheppileg tengsl þessara tveggja starfsþátta ekki sérstakt áhyggjuefni í hinu nýendurreista 
fjármálakerfi hér á landi, vera veik. Mikilvægt er að horft sé til framtíðar í þessum efnum.

Eins og fram kemur í tillögunni átta sig flestir, sem látið hafa í Ijós álit sitt á efninu, á þeirri 
áhættu á misnotkun sem fylgir því að hafa viðskiptabanka og fjárfestingabanka á sömu hendi. í 
tillögunni er þ.á.m. vísað í skýrslu efnahags- og viðskiptaráðherra um framtíðarskipan 
fjármálakerfisins þar sem kemur fram að enginn vafi leiki á því að einmitt óheppileg tengsl milli 
innlánastarfsemi og fjárfestingabankastarfsemi hafi átt ríkan þátt í rótum hrunsins árið 2008. 
Þá kemur þar fram að einsætt virðist að efla megi fjármálastöðugleika með skýrari greinarmun 
á þessum tveimur þáttum bankastarfseminnar. Þrátt fyrir framangreint, og reynslu okkar 
þjóðar sem og annarra þjóða af slíku, virðast menn fremur vilja bíða átekta og líta til annarra 
þjóða áður en lengra er haldið.

Telja verður að aðstæður á íslandi séu þannig í dag að nýta eigi tækifærið þar sem enn er hægt 
að aðskilja viðskiptabanka og fjárfestingabanka með litlum tilkostnaði og án mikillar röskunar á 
fjármálakerfinu. Ástæður þess eru m.a., eins og fram kemur í tillögunni, að 
fjárfestingabankastarfsemi íslensku viðskiptabankanna er í dag tiltölulega lítið hlutfall af þeirra 
starfsemi. Þar kemur fram að fjárfestingabankastarfsemi nemi nú aðeins um 5% af starfsemi 
bankanna en hafi verið um 30% fyrir hrun og að þetta hlutfall fari aftur vaxandi.

í Ijósi alls framangreinds og þeirra röksemda sem fram koma í tillögunni verður því að telja 
mikilvægt að ísland taki þegar í stað forystu í aðskilnaði viðskiptabanka og fjárfestingabanka. 
Reynslan ætti að hafa kennt okkur að það er mikilvægt að axla ábyrgð, og árangursríkara er að 
gera það með fyrirbyggjandi hætti, ekki síst þar sem áhættan liggur fyrir og er alkunn.

Virðingarfyllst,
f.h. Straums fjárfestingabanka hf.

Pétur Einarsson, forstjóri

